
Qua ghè el novo calendario 
dispensà for dai Pompieri
n’ par che ‘l sie n’abbecedario
che desmissia i to pensieri

L’ è na vera opera d’arte
proprio degna de esser vista
de aver fato la so parte
demo merito a l’artista

ghe su tanti bei disegni
de bei posti anca scondui
la memoria ti te impegni
per no averli cognossui

quel artista el cognossemo
o l’avemo cognossù
‘l se ciamava Livio Rossi
però adesso nol ghe più

nà lassà però ‘l ricordo
de ste bele opere d’arte
l’è sta sindaco del Borgo
e l’à fato la so parte

l’è restà solo a memoria
perché a lu le intitolada
e ‘l restasse ‘nte la storia
‘na tabela su ‘na strada.

Co sto novo calendario
a tacar dal lunedì
come ‘l fusse en prontuario
ti te conti tuti i dì.

Ghé su feste, aniversari,
ghé su santi e anca madone
ghé su Pasqua e anca Nadale
con colomba e panettone

ghé su scrite anca le lune
co le fasi luminose
no ghé su però le lune
dele spose e le morose.

N’ te quei giorni sti Pompieri
i ve manda tanti auguri
de no aver massa pensieri
e lontani dai scongiuri.

I li manda a tuti quanti
sensa tanta distinssion
i ne trata con i guanti
co la so benedission.

Per far festa lori intanto
de colomba ‘na gran feta
quatro goti de vin santo
e i te tira anca a pasqueta.

Tanti auguri anca a quei siori
che ‘ntra l’paito e l’anguiloto
i se ‘ngolfa, beati lori,
fin che quasi i tira ‘n boto.

E bon ano anca ai poreti
che i te strussia tuto l’ano
e a far dieta i è costreti
e i te bina dano al dano

Ma anca lori i se contenta
de far festa casomai
con do fete de polenta
e tre groste de formai.

